Саба муниципаль районы Байлар Сабасы гимназиясенең югары кв.категорияле татар теле һәм әдәбияты укытучысы, тәрбия эшләре буенча директор урынбасары Нәҗипова Хәлимә Сәхәбетдин кызы

Татар теле һәм әдәбияты дәресләренең белем-тәрбия бирүдә 

семинар-дәресләрнең  әһәмияте.
Кешеләрнең аралашуы өчен бик әһәмиятле чара булу белән беррәттән, тел җәмгыятьне үстерү хезмәтен дә үти. Тел кешеләргә үзара аңлашырга мөмкинлек бирә һәм кеше эшчәнлегенең барлык тармакларында бергәләп эшләүне тәэмин итә. Тел милли мәдәниятебезнең нигезен тәшкил итә.
Тел белән аң бер-берсенә тыгыз бәйләнештә карала, алар бергә үсә, бергә камилләшә. Башка бер фән дә аң белән шундый тыгыз бәйләнештә була алмый. Тел кешенең сәләте үсүдә иң әһәмиятле чара булып тора. Бу сәләтләрне формалаштыруда һәм үстерүдә грамматиканың роле аеруча зур.
Тел — җәмгыятьнең, һәрбер аерым шәхеснең берни белән дә алыштырып булмый торган рухи байлыгы. Ул халыкның акыл хәзинәсен, гореф-гадәтен, иң яхшы традицияләрен, дөньяга карашын, мәдәниятен борынгы заманнардан түкми-чәчми безнең көннәргә алып килгән.
Туган ил, туган тел. Бу ике сүзне һәркем хөрмәт белән әйтә, алар бер-берсенә аваздаш булып ишетелә. Бу ике сүз күңелләрдә якынлык, кардәшлек хисе, туган илеңә һәм халкыңа тирән мәхәббәт тойгысы уята. Үз туган теленә, тарихына хөрмәте булмаган кешенең башка телләргә дә, үз ата-анасына, үз Ватанына, үз халкының әхлак нормаларына, халыкның мәдәния​тенә һәм сәнгатенә, тарихына да хөрмәте булмый. Туган телен кадерләгән халык кына кадерле, абруйлы халык була.
Менә ни өчен  телне, туган телне — ана телен яхшы белергә, аның бөтен нечкәлекләрен өйрәнергә һәм өйрәтергә кирәк. Татар теле - татар халкы өчен уртак милли тел, бу телдә миллионлаган татар халкы үзара аңлаша, аралаша ала, үзенең тарихын өйрәнә, төрле фәннәрне үзләштерә, мәдәни байлыгы белән таныша, үз эшендә алардан иҗади файдалана ала.
Мәктәптә өйрәнү предметы булу белән бергә, ана теле өйрәтү-үзләштерү чарасы булып та тора, ул башка фәннәрне үзләштерүгә дә хезмәт итә; уку​чы башка фәннәрне өйрәнгәндә дә аннан файдалана. Ана телен яхшы белү укучыларның яңа белемнәрне үзләштерүдә, гому​ми үсеш дәрәҗәләрен күтәрүдә, фикер йөртү сәләтләрен үстерүдә, киләчәктә җәмгыять тормышында актив катнашырга әзерләүдә һәм сайлап алган хезмәтләрендә уңышларга ирешүдә мөһим шарт булып тора.
Югарыда әйтелгәннәрдән чыгып, туган  тел һәм аның әдәбиятын  укытуның төп бурычлары  билгеләнә:
· үз халкына, аның әдәби теленә, тарихына һәм мәдәниятенә мәхәббәт тәрбияләү;

· ана телен, аның грамматик төзелешен үзләштергән, грамматик, сти​листик һәм орфографик яктан дөрес сөйләм һәм язу күнекмәләренә ия булган, орфоэпик, орфографик һәм пунктуацион яктан тулы белемле, тел чараларыннан уңышлы файдалана белүче һәм сәнгатьле уку күнекмәләре алган кешеләр әзерләү; 

·   укучыларның сүзлек хәзинәсен баету;

· үз фикерләрен ана телендә, сөйләмә һәм язма рәвештә, эзлекле, җый​нак, төгәл һәм матур итеп бирергә өйрәтү, логик фикерләү сәләтен үстерү;

· укучыларның иҗади көчен, танып-белү сәләтләрен һәм мөстәкыйль эшләү күнекмәләрен үстерү, аларны үзлекләреннән белем алуга әзерләү;

· белем һәм тәрбия бирүгә комплекслы якын килеп, укучыларда әхлак законнары  тәрбияләү;

· мәктәптә укытыла торган башка фәннәрне үз ана телендә үзләштерүгә җирлек әзерләү, башка телләрне өйрәнүне җиңеләйтү;

Югарыда саналган бурычларны хәл итү өчен, барыннан да бигрәк, укы​тучы үзе туган телне, аның грамматик төзелешен яхшы белергә һәм дөрес, анык, эмоциональ-тәэсирле сөйләмгә ия булырга, белем һәм тәрбия бирүгә иҗади якын килеп, тел материалын урта мәктәп программасы нигезендә укучыларга аңлаешлы, кызыклы итеп бирә белергә; шул нигездә укучыларның уйлау сәләтен үстерергә һәм аларны хезмәтнең барлык тармакларында да актив катнашырлык итеп тәрбияли алырга ирешергә тиеш.
Мәктәпнең төп дидактик принципларыннан берсе булып, фәннәрне өйрә​тү процессында укучыларга төрле яклы тәрбия бирү санала. Ана телен, аның әдәбиятын  укы​ту да шул ук принципка нигезләнә. Аны өйрәнгәндә, укучыларның дөньяга карашы формалаша; логик фикер йөртүләре, акыл хезмәте күнекмәләре арта. Туган телнең грамматикасын үзләштерү нәтиҗәсендә, укучылар үз фикер​ләрен сөйләмә һәм язма рәвештә эзлекле итеп бирергә өйрәнәләр.
Дәрестә укытучының сөйләве дә, укучыларның мөстәкыйль эшен оеш​тыра һәм аларны активлаштыра белүе дә, үз-үзен тотуы да, бирелгән эшне укучыларның төгәл үтәвен таләп итә белүе дә — һәммәсе дә укучыларга тәрбия бирү чарасы булып исәпләнә ала.
Мәгълүм булганча, укыту процессы — укытучы һәм укучының бердәм эшчәнлеге. Укытучы укучыны фәнне үзләштерүгә актив катнаштыра алыр​га, аны мөстәкыйль рәвештә акыл эшчәнлегенә җәлеп итәргә һәм анда белем алуга кызыксыну уята белергә тиеш. 
Табигый ки, башка фәннәрне укыткандагы кебек үк, татар теле, әдәбияты  буенча да белем - тәрбия бирү дәресләрдә һәм дәрестән тыш эшләрдә алып барыла. Аерым темаларга бәйләп, татар теленең барлыкка килүе, байлыгы һәм матурлыгы, аның хәзерге үсеше һәм камилләшә баруы турында әңгәмәләр үткәрү; татар теле өлкәсендә эшләүче телче галимнәрнең хезмәтләре һәм аерым язучыларның әсәрләре белән таныштыру; мөмкин булганда ул га​лимнәр һәм язучылар белән очраштыру; тематик кичәләр һәм конференция​ләр, семинарлар  уздыру; татар теле дәресләре өчен материал туплаганда, укучыларга төрле яклы тәрбия бирерлек текстлар сайлау. Болар барысы да укучыларга белем һәм тәрбия бирүдә комплекслы якын килергә мөмкинлек тудыралар.
Татар теле дәресләрендә укучыларга ныклы белем һәм тәрбия бирүгә комплекслы якын килеп, аларда аңлылык, милли үзаң формалаштыру, милли әдәбият һәм сәнгать аша әхлакый-эстетик сыйфатлар тәрбияләү, аларны җитештерүчән хезмәткә әзерләү, белемнәрне үзлекләреннән тулыландыра белү, грамоталы һәм зыялы шәхес тәрбияләү бурычы куела. Шушы бурычларны үтәү йөзеннән, урта мәктәптә татар теле һәм әдәбият дәресләренең эчтәлеге һәм төрләре билгеләнә. Алар түбәндәгеләр:
грамматика һәм фонетиканы өйрәтү;
орфография һәм пунктуацияне өйрәтү;
дөрес сөйләү һәм сәнгатьле уку күнекмәләре бирү;
төрле күнегүләр эшләтү юлы белән, укучыларның телдән һәм язма сөйләмен гамәли файдалана алу күнекмәләрен үстерү, сүзлек байлыгын арттыру, сөйләмнәрен грамматик-стилистик яктан камилләштерү;

әдәби әсәрләрне анализлау юлы аша укучыларда күзаллау булдыру;

милли үзаң формалаштыру һ.б.
Укучыларның татар теле һәм әдәбияты буенча белем һәм күнекмәләренең ныклы бу​луы өчен, дәреслек һәм башка уку әсбаплары белән эшне яхшы, шулай ук системалы оештыруның әһәмияте зур. Ул укучыга белем һәм күнекмәләр алуда төп чыганак булып исәпләнә. Алар дәрестә һәм өйдәге эшләрне үтәүгә, программа материалын үзләштерүгә зур ярдәм итә. Укучы аны яңа материал​ны өйрәнгәндә дә, материалны ныгытканда да һәм өйгә бирелгән эшләрне үтәгәндә дә, шулай ук дәреснең төрле этабында да куллана ала. Дәреслектән һәм башка уку әсбапларыннан (күнегүләр, изложениеләр һәм мөстәкыйль эшләр җыентыклары, әдәбият дәреслеге, сүзлекләр, фәнни хезмәтләр һ.б.) материалны ныгытканда файдалана алалар, дәреслектәге биремнәрне үтиләр: дәрес​лектәге таблицаларны укыйлар һәм анализ ясыйлар, таблицаларны сызып, аларны үз мисаллары белән иҗади тутыралар; өйрәнә торган темаларга карата әдәбият дәреслекләреннән мисаллар сайлап язалар, теге яки бу образга чагыштырма характеристика бирәләр, әдәби геройга хат язалар һ.б. Дәрестә мөстәкыйль үзләштерү өчен, материалны дөрес сайлый белү. Моның өчен укучыларның көче җитәрлек материалларны гына сайлап алу зарур. Укучыларның игътибарын өйрәнә торган материалның төп мәсьәләләренә юнәлтергә, кайвакыт төп сорауларны тактага язарга яки ал​дан эшләнгән таблицаны элеп куярга, аларның мөстәкыйль эшләренең тәртибен билгеләргә кирәк. Семинар-дәресләр  укучыларга алдагы дәресләрдә алган белемнәрне гамәли мөстәкыйль куллана алу күнекмәләре бирүгә ярдәм итә, укучыларның мөстәкыйль эшләүләре белән тыгыз бәйләнеп алып барылы. Семинар дәресләрне  6-11 нче сыйныфта укытучының сораулары буенча фикер алышуга багышлап уздырырга була. Ул гамәли һәм мөстәкыйль эшләр белән ныгытыла. Мәсәлән, 6 нчы сыйныфларда мөстәкыйль сүзләрне яки сүз төркемнәрен өйрәнеп бетергәч, 9 нчы сыйныфта “Сөйләм культурасы һәм стилистика”, “Тел турында гомуми мәгълүмат бирү” темалары буенча проблемалы лекция  ысулы белән үткәрелгән дәресләрдән соң, семинар-дәресләр үткәрү укучыларның алган белемнәрен тирәнәйтергә, аларны хәтерләрендә ныгытырга, активлыкларын, мөстәкыйль эшчәнлекләрен үстерергә, сөйләм күнекмәләрен булдырырга, аларга төрле яклы  тәрбия бирү бурычларын тормышка ашырырга, укучыларның шәхси үзенчәлекләрен, мөстәкыйль эшләү дәрәҗәләрен даими өйрәнергә ярдәм итә һәм кирәк вакытта аларга ярдәм оештырырга мөмкинлек бирә.
Семинар-дәрескә әзерләнгәндә, укучыларга тәкъдим ителә торган тема, сораулар, аерым биремнәр, әдәбият алдан әйтелә; планда күрсәтелгән аерым сораулар буенча консультация, үзләренең рефератын әзерләүче укучылар белән аерым әңгәмә үткәрелә, аларның дәреслек белән мөстәкыйль эшләре оештырыла. Семинарга әзерләнү өчен 10-12 көн вакыт бирелә. Укучылар семинар-дәрескә реферат, гади һәм катлаулы план төзиләр. Әдәбият дәресләреннән үткән семинарларда тикшерелә торган мәсьәлә буенча дискуссия өчен тезислар да әзерлиләр.

Семинарны төрлечә үткәреп була: яңа материалны тикшерү-ныгыту семинары, теоретик һәм гамәли материалны бөтен килеш өйрәнү, шулай ук семинар-диспут. Семинар-дәресләр алдагы дәрестә үткәннәрне кабатлауга гына кайтып калырга тиеш түгел, бәлки аны укучыларның аралашу һәм сөйләм культурасын үстерерлек, материалны үзләштерергә һәм тикшеренергә өйрәнерлек итеп оештыру отышлы була. Ул укучыларга масса алдында чыгыш ясарга өйрәнергә дә ярдәм итәрлек булсын. Семинарга әзерлек алдыннан укучылар арасыннан да консультантлар, рецензентлар билгеләү дә семинарның уңышлы үтүенә ярдәм итә. Семинарга йомгак ясаганда, уңышлы чыгыш ясаган, җавап биргән укучыларга һәм рецензентларга да тиешле бәя куя.  
Семинар-дәресне үткәрү өчен ике төп сыйфатның булуы шарт: укучыларның теге яки бу теманы мөстәкыйль өйрәнүләре һәм укытучының укучыларның танып-белү эшчәнлеген бәяләү. Семинар-дәресләрдә укучылар бер-берсе белән иркен аралашырга, сораулар һәм җавап бирергә, үз фикерен дәлилләргә өйрәнә. Семинарлар укучыларның танып-белү, эзләнү-тикшеренү эшчәнлеген камилләштерә,  аралашу культурасын үстерә. Семинар-дәресләр үзенең формасы, үткәрелү рәвеше белән берничә төрле була: киңәйтелгән әңгәмә, семинар –доклад, реферат, иҗади язма эшләр, диспут рәвешендә, конференция, түгәрәк өстәл артында сөйләшү кебек башка күп төрле  формалары бар. Семинар-дәресләрне түбәндәге очракларда үткәрү отышлы:

 - яңа материалны өйрәнгәндә; 

- лекция дәресләрдән соң; 

- бирелгән  теманы гомумиләштергәндә, белемнәрне бер системага салганда; 

- берничә теманы гомумиләштереп өйрәнгәннән соң һ.б.

Семинар-дәреснең әзерлек этабында өйрәнелә торган теманың, укучылар ихтыяҗыннан чыгып,   программасы төзелә, әдәбият исемлеге әзерләнә. Шулай ук укытучы укучылар чыгышын күзаллый,  өстәмә материал да, күзәтү дә  туплый. Ике атна алдан укучылар семинарның вакыты, темасы, программасы, әдәбият исемлеге белән таныша. Укучылардан   эш төркемнәре туплана, җаваплы укучылар билгеләнә. Төркемнәрдә укучылар саны сыйфат һәм сан ягыннан тигез булырга тиеш. Барлык укучылар да катнаша. Төркемнәр, семинар программасыннан чыгып, укытучы тәкъдим иткән  чыгышларның темасын үзләре сайлый яки укучы үзен кызыксындырган  темасын алырга да хокуклы. Семинар-дәресләр түбәндәге максатларны үз эченә ала: куелган теге яки бу проблеманы (мәсьәләне) игътибар белән тирәнтен, җентекләп чишәргә һәм  логик фикерләү сәләтен үстерү аша эшнең нәтиҗәсен чыгарырга өйрәтү, өстәмә әдәбияттан файдалану, теория белән практиканы бергә алып бару күнекмәләрен камилләштерү, үзаң формалаштыру.  

 Семинар-дәресләрдә укытучы консультант һәм эшче төркемнәрнең координаторы булып тора.
План.
I.Семинар-дәреснең максатын билгеләү.

II.Куелган проблеманы мөстәкыйль рәвештә чишү юлларын эзләү, төркемнәрдә эшләү осталыгын үстерү, монологик сөйләмне камилләштерү, үзаң формалаштыру.

III.Семинар-дәреснең барышы:

I.Оештыру өлеше.

1. Кереш сүз.

2. Семинар программасы белән таныштыру. 

3. Белем-күнекмәләрне тигезләү.

IV. Эшче төркемнәрнең чыгышы.

V. Йомгаклау этабы. Эшче төркемнэрнең чыгышына анализ ясау, нәтиҗә чыгару һәм белемнәрне бәяләү. 

VI. Кулланылган әдәбият исемлеген күрсәтү.

Семинар-дәресләрне өлкән сыйныф укучылары белән үткәрү күбрәк отышлы. Мәңгелек әдәбиятта мәңгелек темалар бар: ана, әхлак, мәхәббәт һ.б. 

11 нче татар  сыйныфында үткәрелгән “Мәхәббәт – гаиләнең тоткасы” дигән семинарда укучылар Г.Кутуйның “Тапшырылмаган хатлар” (татар классларында 11 нче сыйныфта өйрәнелә) һәм Һ.Такташның “Мәхәббәт тәүбәсе” әсәрләре (10 нчы сыйныфта өйрәнелә) буенча мәхәббәт дигән бөек хиснең һәркем тормышында  әһәмиятле урын алып торганлыгын, әлбәттә, бер генә яклы түгеллеген исбатларга ярдәм итә. Ике әсәрнең дә идея-тематик эчтәлеген ачу нисбәтендә, өлкән сыйныф укучылары мәхәббәт өлкәсендә әхлак кануннарының зур әһәмияткә ия икәнлегенә үз исбатлаулары аша инаналар.

11 нче сыйныф. Дәрес-семинар.

Тема: Мәхәббәт – гаиләнең тоткасы.

Максат: Г.Кутуйның “Тапшырылмаган хатлар” һәм Һ.Такташның “Мәхәббәт тәүбәсе” әсәрләре буенча мәхәббәт дигән бөек хиснең кеше тормышындагы, гаилә төзүдәге урынын билгеләү; укучыларда җаваплылык хисе тәрбияләү, шәхси фикерләү сәләтен үстерү, әхлак тәрбиясе аша узаңны камилләштеру.

Җиһазлау: дәреслек, әсәр узе, сораулар, плакатлар, презентация, “Гаилә учагы”, “Идел”  журналлары“,Сөембикә”,  (2008 нче ел №6,7.8,9,10). 

 Шәхес тәрбияләугә юнәлдерелгән алым

Түгәрәк өстәл артында сөйләшү

Дәрес Ә.Рәхимовның иҗади үсеш технологиясе кулланылып үткәрелә.

Дәрескә район газетасы “Саба таңнары” газетасының журналисты Гөлсинә Галимуллина чакырыла. 

Плакатлар: 1. Гаиләдә яшәсен МАТУРЛЫК!

Сүрелмәсен ШАТЛЫК!

Ташламасын САУЛЫК!

Булсын гел ТАТУЛЫК!

Яшәсен ЯХШЫЛЫК ! 

2. “Дөньялыкта тату һәм матур яшәүнең сере кызларның тыйнаклыгында һәм аларга булган хөрмәттә, холкы гүзәл булган кыз бала бөтен гаиләсе өчен олуг байлык һәм мондый кызлар бөтен милләт, вә бөтен дөнья халкы өчен мактаныч булыр”. Р.Фәхреддин.

“Байлыкка яки нинди дә булса максатка корылган гаилә тотрыксыз вә бәхетсез була”. Р.Фәхреддин.
Семинар программасы:

1. “Тапшырылмаган хатлар” һәм “Мәхәббәт тәүбәсе” әсәрләренең укучыда кызыксыну уятуның сере нәрсәдә?

2. Әсәрләрнең эчтәлеген, идеясен билгеләүдә аларның исеме ничек ярдәм итә?.

3. Әсәрләрнең көче һәм кыйммәте нәрсәдә?

4. Искәндәр һәм Мәхмүткә чагыштырма характеристика бирергә.

5. Галия, Зөбәйдә образларында уңай һәм тискәре сыйфатлар.

6. Әсәрдә мәхәббәт проблемасы ничек сурәтләнгән? Мәхәббәт төшенчәсенә аңлатма биреп китик әле. Нәрсә ул саф мәхәббәт? Төп образларның мәхәббәткә мөнәсәбәтләре.

7. Әсәргә карата синең фикерең. Заман һәм бүгенге көндәге мәхәббәт.

8. Матур гаилә корып, бәхетле булу өчен нәрсә кирәк?

Семинар-дәреснең барышы:

I. Оештыру өлеше. Укытучының кереш сүзе.

- Хәерле көн, укучыларым!

Гаилә бәхете язгы ташу түгел,

Үзе килми юллар ярмыйча.

Аның өчен бергә җиң сызганып

Көрәшергә кирәк армыйча.

Гаилә... 5 хәрефтән торган бу сүз үз эченә күп мәгънә сыйдырган. 2008 нче  ел гаилә елы җуларак билгеләп үтелде. Хөкүмәтебез  барлык гаиләләрнең дә таркалмыйча бердәм тату яшәүләрен тели! Гаилә ул – дәүләтнең кечкенә бер тармагы. Дәүләт кебек аның да башлыгы, урынбасарлары, министрлыклары була. 

Татар әдәбиятында да гаилә темасын сурәтләгән әсәрләр бар (Китап күргәзмәсе белән таныштыру).

- Укучылар, шундый әсәрләрдән Сез кайсыларын беләсез? (Г.Кутуйның “Тапшырылмаган хатлар”, Һ.Такташның “Мәхәббәт тәүбәсе”, Ф.Садриевның “Таң җиле”, Г.Камалның “Банкрот” һ.б.).

Бу әсәрләр белән танышкач, гаилә дигән сүзнең мәгънәсен күбрәк тә аңлый төшәсең. Гаиләнең нигезендә кешеләргә хас булган мәхәббәт дигән бөек хиснең булырга тиешлеген дә аңлыйсың. Бүгенге дәрестә сезнең белән Г.Кутуйның “Тапшырылмаган хатлар” һәм Һ.Такташның “Мәхәббәт тәүбәсе” әсәрләре буенча мәхәббәт дигән бөек хиснең кеше тормышындагы, гаилә төзүдәге урынын билгеләргә тырышып карарбыз. Эшне төркемнәрдә алып барырбыз. 1 нче төркем -“Өмет” – Һ.Такташның “Мәхәббәт тәүбәсе” поэмасы буенча эшләр, бу төркемгә өмет дип исем кушарбыз; 2 нче төркем – “Ышаныч” - Г.Кутуйның “Тапшырылмаган хатлар” повесте буенча эшләр, аларга ышаныч дип исем кушарбыз.

- Укучылар, эш башлаганчы, ике әсәрнең дә эчтәлеген искә төшерик.

 Хәзер әсәрләр буенча фикер алышырбыз.

 1 нче сорау. 

1. “Тапшырылмаган хатлар” һәм “Мәхәббәт тәүбәсе” әсәрләренең укучыда кызыксыну уятуның сере нәрсәдә?

(Кешене фани дөньяда нәрсә яшәтә? Әлбәттә, МӘХӘББӘТ.

 Кеше өчен иң затлы, бөек хис— ярату. Ике җенес арасында гына булган ярату турында түгел, гомумән, яшәешне ярату турында бара сүз. Мәхәббәт - уңай хис. Ярата белгәннәр генә чын мәгънәсендә яши дияр идем мин. Бөек татар әдәбиятында мәхәббәтнең асылын аңлаткан бөек әсәрләр бар. Һ.Такташның «Мәхәббәт тәүбәсе» поэмасы кешенең бик яратып, аңлап укый горган әсәре.

“Тапшырылмаган хатлар” повестендә Галиянең психологик кичерешләре сурәтләнә, бу хис-тойгылар бүген күп кенә гаиләләрдә күзәтелә. Әсәрдә һәрнәрсәне хискә генә корырга түгел, ә бәлки акыл өстенлек итәргә тиеш. Әсәрне яратып укуның сере шунда).
 2 нче сорау.

Әсәрләрнең эчтәлеген, идеясен билгеләүдә аларның исеме ничек ярдәм итә?

(1 нче төркем. Тәүбә акылга килү дигән сүз. Кылган гамәлләрең өчен гафу үтенү. Мәхәббәт хыянәтне, ялганны гафу итә алмый. Мәхмүт үз ялгышын аңлый, Зәбәйдәдән гафу үтенә). 

(2 нче төркем. Галия үзенең эч серләре, сагышлары белән сөйләшә.Психологик кичерешләрен беркемгә сөйләми, хатлар итеп яза. Ләкин ул аларны җибәрми. Искәндәр барыбер ул хатларны аңламас иде.)

 3 нче сорау.

Әсәрләрнең көче һәм кыйммәте нәрсәдә?

Һәр төркемнең фикерләре, исбатлаулары тыңлана.

Нәтиҗә шул: җәмгыятебез тазарак, иминрәк, тәртиплерәк һәм ямьлерәк булсын өчен, аның төп терәге һәм тоткасы гаиләгә игътибарны арттырырга; алмаш буыннарны дөньяга китереп, яңартып торучысы булган хатын - кызларның язмышына игьтибарны көчәйтергә, абруен, сәламәтлеген, чибәрлеген кадерләп сакларгакирәк. Яшәү шартларын өзлексез яхшырту чараларын күрергә кирәк. Гаилә - дәүләтнең бер тармагы. Дәүләт бөтен, бәхетле булсын өчен, гаиләләр дә бөтен һәм бәхетле булырга тиеш.
 4 нче сорау.

Искәндәр һәм Мәхмүткә чагыштырма характеристика бирергә.

Шагыйрь мәхәббәтнең сафлыгын, гаиләнең нык булырга тиешлеген яклый. Мәхмүтнең кыланышын ул беренче карашта, игътибарсыз калдыра, шулай да егет үзенең хатасын төзәтә. Аны җәмгыять нормалары тәртипкә чакыра. Ул үзенең хатасын үзе аңлый. Чөнки кешелек тойгылары аны җәзалый. Ул Зөбәйдәгә барып гафу үтенә һәм алар матур гаилә корып җибәрәләр.
«Мәхмүтнең хатын-кызларга карашын, мораль җаваплылыгын аңламавын тасвирлау аркылы шагыйрь кайбер яшьләр арасында күренгән эгоистлыкның начарлыгын, яңа тормыш өчен чит нәрсә икәнен аңлата» (Х.Хәйри «Һ.Такташ (1901—1931.) 1984, Б.82»).
-     Ә син кайда ата булыр кеше?
Шулмы булды сөюең?
Шулмы инде синең
Ирекле сөю
Яңа тормыш, диеп йөрүең?
«Тапшырылмаган хатлар» әсәрендәге Галия беренче баласына узгач, Искәндәр (Галиянең ире) «Без әле яшь. Синең укыйсың бар. Мин — артист, мин — иҗат кешесе. Бала икәвебез өчен дә тере богау булачак, мине яратсаң, минем белән торырга теләсәң, бала китермә!» — дип куркыта. Искәндәр бу сүзләрне әйткәндә бер дә уйлап тормагандыр дип саныйм. Чөнки ничек инде ул бала ике кеше өчен «тере богау» була ала, аңарда бит (туачак балада) аларның каны ага. Миңа калса, бала Аллаһ Тәгалә тарафыннан җибәрелгән иң зур бүләк. Галия моны бик яхшы аңлый һәм бернигә дә карамастан баласын таба. Искәндәрнең аңа карата карашы тәмам үзгәрә. Шулай да Галия бирешми, баласын карый.
5 нче сорау. 

Галия, Зөбәйдә образларында уңай һәм тискәре сыйфатлар.

(Һ. Такташнын «Мәхәббәт тәүбәсе» әсәренең төп герое — Зөбәйдә. «Зөбәйдә» — гарәпчәдән «сайлап алынган, иң асыл, иң затлы бүләк» дигән сүз. (Г.Саттар - Мулилле «Татар исемнәре ни сөйли?» ) Ул — яшь, чибәр, өзелеп сөя белә. Ихлас яратуы өчен генә дә аны асыл, затлы дип әйтеп булыр иде. Әмма аның күркәмлеге мөның белән генә чикләнми. Ул — сабыр. «Сабыр төбе сары алтын», — ди халык. Сөйгәне килми башлагач, татар хатын - кызларына хас булганча, сабырлык, тыйнаклык белән эш итә. Сөйгәненә хат яза, аны клөтүен әйтә. Соңыннан да әле, Мәхмүт үзен гафу итүен сорап килгәч, Зөбәйдә үзендә апы кичерерлек көч таба. Нинди олы йөрәкле, шәфкатьле ул!
Зөбәйдәнең матурлыгы безнең күз алдыбызда арта бара. Ул, баласы буласын белгәч, үзенең мәхәббәт җимешен көтеп ала. Зөбәйдә — баласы турында кайгыртучы гүзәл, асыл хатын - кыз, чын ана.
 «Тапшырылмаган хатлар» әсәрендәге Галия икенче баласын да таба. Галия сабыр, акыллы, Ана дигән бөек исемгә бик лаек. Укуын да дәвам итә. Искәндәрнең ташлап китүенә карамастан, ул балаларын тәрбияли. Университетны тәмамлагач, балалары белән Әдрәс авылына китә. Галия тормыш сынауларына түзә, үзендә аларны кичеп чыгарлык көч таба. Шуңа күрә дә автор аны әсәр азагында Вәли Сафиуллин белән кавьпптыра. Галиянең тормышы алга таба, һичшиксез, матур булачагына ышанам.)
6 нчы сорау.

Әсәрдә мәхәббәт проблемасы ничек сурәтләнгән? Мәхәббәт төшенчәсенә аңлатма биреп китик әле. Нәрсә ул саф мәхәббәт? Төп образларның мәхәббәткә мөнәсәбәтләре. Укучылар фикере тыңлана. Нәтиҗәләр чыгарыла.
Мәхәббәт өлкәсендә дә әхлак дигән нәрсә бар. Кияүгә чыкмыйча гына, бала алып кайткан яшь «аналар», тәннәрен сатып йөрүче егет-кызлар татар яшьләренә хас булган сабырлык, тыйнаклык, әдәплелек сыйфатларын кая куйганнар? Замана чирләре СПИД, наркомания, сифилис кебек чирләрдән курыкмыйлармы? Чәчәктәй гомереңне шундый чирләр һәм иртә килгән үлем белән чагыштырасыңмы? Кеше гомере болай да кыска. Ходай Тәгалә тарафыннан бирелгән гомереңне үзеңнән соң үрнәк эз итеп калдыру бик мәслихәт, ләбаса.

Әйе, уйланырга вакыт җитте. Бу афәтләр бик күп яшь егет–кызларның вакытсыз гомерләрен өзә. 

Әйдәгез, әхлак–әдәп дигән сүзләрне онытмыйк. Үзебезне төрле афәтләрдән саклыйк. Безнең бәхетебез үз кулыбызда бит!..

7. Әсәрләргә  карата һәр ике төркемнең фикере тыңлана. Заман һәм бүгенге көндәге мәхәббәт. (Мәхәббәт алдауны, хыянәт итүне кабул итә алмый. Аның юлдашы— сафлык, тугрылык, намуслылык. «Ирекле мәхәббәт» — кешенең татлы кичерешләреннән, аның мөкатдәс омтылышларыннан көлү. Бу әсәрдә дә Мәхмүт Зөбәйдәнең, бер катлылыгыннан файдаланып, хисләреннән көлә. Кызга ул ике төрле яра ясый: беренчедән, ул аны, балага узгач, ташлап китә; икенчедән, кыз мәхәббәтен югалтуы аркасында өзгәләнә).

 Г.Кутуйның “Тапшырылмаган хатлар” әсәрендәге Искәндәр эгоист, үзен генә яратучы кеше. Галия Искәндәргә ышанып ялгыша. Мәхәббәтнең күзе сукыр була диләр бит. «Тапшырылмаган хатлар» әсәрендәге Галия беренче баласына узгач, Искәндәр (Галиянең ире) «Без әле яшь. Синең укыйсың бар. Мин — артист, мин — иҗат кешесе. Бала икәвебез өчен дә тере богау булачак, мине яратсаң, минем белән торырга теләсәң, бала китермә!» — дип куркыта. Искәндәр бу сүзләрне әйткәндә бер дә уйлап тормагандыр дип саныйм. Чөнки ничек инде ул бала ике кеше өчен «тере богау» була ала, аңарда бит (туачак балада) аларның каны ага. Миңа калса, бала Аллаһ Тәгалә тарафыннан җибәрелгән иң зур бүләк. Галия моны бик яхшы аңлый һәм бернигә дә карамастан баласын таба. Искәндәрнең аңа карата карашы тәмам үзгәрә..
8. Матур гаилә корып, бәхетле булу өчен нәрсә кирәк? (Бер-береңә ихтирам, тугрылык, ярату, эш белү, әти-әниеңнең хәер-фатихасын алу кебек матур сыйфатлар кирәк).

 Хәзер сүзне район газетасы “Саба таңнары” газетасының журналисты Гөлсинә Галимуллинага бирәбез. Сез журналист буларак күп кенә гаиләләр белән очрашасыз. Үзегез дә - гаилә учагын сүндерми яшәүче, 2 бала әнисе, ир хатыны. Үз фикерләрегез белән уртаклашсагыз иде. 

Өйгә эш. 1.“Гаилә бәхете нәрсәдә?” темасына мәкаләләр язып килегез. 

2. Шушы ук темага шигырьләр иҗат итүчеләр булса, рәхим итегез. 

 Дәресне йомгаклау өлеше. Укытучы сүзе. Кадерле укучылар! Тормыш кануннары беркайда да язылмаган. Һәркем аны үзенчә яза. Кешене ӨМЕТ, ЫШАНЫЧ, МӘХӘББӘТ яшәтә. Бүгенге сөйләшүнең нәтиҗәсен чыгарып, шушы 3 төшенчәне кулланып бер тормыш кагыйдәсен чыгарыйк. 

Өмет һәм ышаныч төркемнәре уртак фикергә килә.
Яшәешне яратып кабул итәргә, ышанычны аклап, өмет утын сүндерми МӘХӘББӘТ аланында лаеклы урыныңны табарга. Мәхәббәтнең нигезендә хөрмәт, бер-береңне аңлау, юл кую кебек изге, кешелекле сыйфатлар ята. Рәхмәт,укучылар. Киләчәктә үз тырышлыгыгыз, намусыгыз белән тормыш итәрлек кешеләр булыгыз. Егетләр, Сезгә мөрәҗәгать итәм. Гаиләгезне канат астына алып, барлыкта яшәтердәй ир-егетләр булыгыз! Ә Сез, кызлар, хәлегездән килгәнчә, яраткан эшегездә тырышып эшләгез, гаилә учагын сүндермичә, аның кадерен белеп яшәгез! Гаилә әхлагының иманга корылган булуын беркайчан да онытмагыз! Уңышлар Сезгә юлдаш булсын!

